
Agencija za zaštitu ličnih podataka u Bosni i Hercegovini (u daljem tekstu: Agencija) je zaprimila vaš akt veze, u kojem navodite da je Skupština Brčko distrikta Bosne i Hercegovine, donijela Odluku o utvrđivanju obaveza organa javne uprave, institucija, javnih preduzeća, ustanova, zavoda i fondova Brčko distrikta BiH u pogledu uspostave registra zaposlenih i registra imenovanih lica.
Ukazali ste da je Vlada Brčko distrikta Bosne i Hercegovine donijela Odluku o uspostavi registra zaposlenih i registra imenovanih lica u organima uprave, institucijama, javnim preduzećima, ustanovama, zavodima i fondovima Brčko distrikta BiH, u kojim su javno objavljeni podaci navedenih lica. Ističete da javna preduzeća osniva Skupština Brčko distrikta BiH, da se ista registruju kao društva sa ograničenom odgovornošću i finansiraju iz prihoda koje ostvaruju pružanjem usluga od javnog interesa a ne iz budžeta Brčko distrikta BiH, te da se na regulisanje radno-pravnih odnosa u javnim preduzećima primjenjuje Zakon o radu Brčko distrikta BiH.
Od Agencije zahtijevate mišljenje da li Vlada Brčko distrikta BiH ima pravo, da bez saglasnosti zaposlenih, posebno u javnim preduzećima, obrađuje i objavljuje lične podatke, a naročito podatke o sticanju školske spreme, obrazovnoj instituciji gdje je ista stečena, datumu zasnivanja radnog odnosa te druge lične podatke koji  su objavljeni u registru. 
U vezi s naprijed navedenim, a na osnovu člana 40. stav (2) tačka g) Zakona o zaštiti ličnih podataka, Agencija daje sljedeće: 
M I Š LJ E NJ E
Zakon o zaštiti ličnih podataka („Službeni glasnik BiH“, br. 49/06, 76/11 i 89/11, u daljem tekstu: Zakon) je donesen u cilju zaštite ljudskih prava i osnovnih sloboda svih lica na teritoriji Bosne i Hercegovine, naročito prava na privatnost i zaštitu podataka u pogledu obrade ličnih podataka koji se na njih odnose.   
Zakon u članu 4. propisuje principe obrade ličnih podataka. U  stavu (1) tačka a)  propisana je obaveza kontrolora da lične podatke obrađuje na pravičan i zakonit način.

Ovaj princip podrazumijeva obradu ličnih podataka na osnovu saglasnosti nosioca podataka (član 5.) ili se obrada vrši bez saglasnosti (član 6.) ukoliko je ispunjen jedan od propisanih uslova.
Saglasnost nosioca podataka, kao jedan od pravnih osnova za obradu ličnih podataka, od strane javnog sektora u pravilu nije dozvoljena, osim kada je to izričito propisano zakonom. 
Naime, saglasnost nosioca podataka je svaka konkretna i svjesna naznaka želje nosioca podataka data slobodnom voljom kojom nosilac podataka daje svoj pristanak da se njegovi lični podaci obrađuju. 

Rad javnog sektora zasniva se na zakonskim propisima i ne može zavisiti od volje pojedinaca.

S tim u vezi, lica koja ostvaruju bilo kakve novčane naknade po osnovu angažovanja u javnom preduzeću, smatraju se korisnicima novčanih sredstava iz javnih prihoda bez obzira da li su ta sredstva obezbjeđena direktno iz budžeta ili iz sredstava prikupljenih od usluga koje plaćaju građani, te saglasnost kao osnov za obradu ličnih podataka nije primjenjiva.

Dakle, da bi bila pravična i zakonita, obrada ličnih podataka i uspostava registara zaposlenih i imenovanih lica, mora se vršiti po nekom od primjenjivih uslova za obradu ličnih podataka bez saglasnosti nosioca podataka iz člana 6. Zakona, te da se ispoštuju svi principi obrade ličnih podataka, počev od svrhe, mjere i obima, tačnosti i autentičnosti, mogućnosti ispravke netačnih ličnih podataka, vremenskog perioda obrade ličnih podataka, forme u kojoj se čuvaju lični podaci i da se ne objedinjuju lični podaci prikupljeni u različite svrhe.
Odlukom o utvrđivanju obaveza organa javne uprave, institucija, javnih preduzeća, ustanova, zavoda i fondova Brčko distrikta BiH je u članu 1. stav (2) propisano da će se registar zaposlenih uspostaviti radi stvaranja jedinstvene evidencije broja zaposlenih i transparentnijeg korištenja budžetskih sredstava za lična primanja zaposlenih u organima javne uprave, institucijama, javnim preduzećima, ustanovama, zavodima i fondovima Brčko distrikta BiH, kao i kontrolnih mehanizama trošenja javnih sredstava u segmentu zapošljavanja. 
Navedeni razlozi za uspostavu registara su svrsishodni i opravdani za postizanje efikasnosti i učinkovitosti upravljanja ljudskim resursima, kontrole trošenja budžetskih sredstava i zapošljavanja, a naročito cijeneći činjenicu da su institucije, organi, ustanove, preduzeća i drugi subjekti javnog sektora, osnovani radi izvršavnja zadataka u javnom interesu i da se njihov rad zasniva na principu transparentnosti.
Utvrđivanje adekvatnog pravnog osnova za uspostavu i objavljivanje ličnih podataka iz registra zaposlenih lica, te obaveze da se ispoštuju svi drugi principi obrade ličnih podataka ali i pravna shvatanja u uporednom pravu i praksi, predstavljaju posebna pitanja na koja je Agencija ukazala u mišljenju Vladi Brčko distrikta BiH.
                                                                                                    
    D I R E K T O R
                                                                                                               Petar Kovačević               

Dostaviti:

· Naslovu
· Spis predmeta           
Sarajevo / Сарајево, Dubrovačka broj 6 / Дубровачка број 6  

 tel/тел +387 33 726-250,  fax/факс +387 33 726-251 

